Nafarroako Parlamentuko Mahaiak, 2010eko martxoaren 15ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Figueras Castellano andreak aurkezturiko mozioa, zeinaren bidez Nafarroako Gobernua premiatzen baita ez dezan ekimen pribatura bideratu oinarrizko osasun laguntzako gaixorik.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko martxoaren 15ean

Lehendakaria: Elena Torres Miranda

MOZIOAREN TESTUA

Izquierda Unida de Navarra-Nafarroako Ezker Batua parlamentu-taldeko foru parlamentari Ana Figueras Castellano andreak Nafarroako Parlamentuko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatu eta bozkatzeko.

Zioen azalpena

Berriki San Juan de Dios Ospitalearekiko itunaren kudeaketari buruzko fiskalizazio-txostena jaso da, 2008ko ekitaldiari buruzkoa. Txosten hori Nafarroako Parlamentuak eskatu zuen, Izquierda Unida de Navarra-Nafarroako Ezker Batua foru parlamentarien elkartearen ekimenez.

Txosten horretan, Comptos Ganberak esaten digu kostua igo dela 16,46 milioi eurora, eta horietatik ehuneko 92 ospitaleratze-laguntzari dagokiola, eta gainerako ehuneko 8, laguntza anbulatorioari; hots, oinarrizko osasun-laguntzari.

Gaixoak San Juan de Dios Ospitalera igortzearen arrazoi nagusia izan daiteke Osasunbidearen baliabide-eskastasuna. Eskastasun hori egozten zaio ustezko plangintza-falta bati.

Baliabide-eskastasun hori suposatu egin beharrekoa da, ez baitaukagu ez aurretiazko ezein azterlanen konstantziarik ez eta Osasunbidearen baliabide berekien inolako plangintzari buruzkorik ere, zeinek agerian utziko bailituzkete osasun-arloko beharrizanak eta, beraz, ituntzearen justifikazioa.

Nafarroako Ezker Batuaren iritziz, ustezko plangintzarik eza UPNren Gobernuak antolatua da, eta ulertzen dugu, pentsatzen baitugu bat datorrela osasun-zerbitzuen zati handi bat ekimen pribatura bideratzeko interes neurrigabe batekin; hain zuzen, ekimen publikoak eman ahal dituen osasun-zerbitzuei buruz ari gara, zeinak itundu egiten baitira, osasun-zerbitzu pribatua aberaste aldera.

Une honetan, eta Comptos Ganberaren bi txostenetan oinarriturik, esan dezakegu UPNren gobernuak gurutzatu egin duela soilik ospitaletako gaixoak bideratzearen muga, eta itunean oinarrizko osasun-laguntza sartu duela. Horrenbestez, oinarrizko osasun-laguntzaren pribatizazioari ekin zaio.

San Juan de Dios Ospitalean egin du, eta egin zuen, halaber, Klinika Unibertsitarioarekin harako hitzarmen hura izenpetu zuenean, zeinaren bitartez langileei eta haien ahaideei zentro pribatu horrek ematen baitie oinarrizko osasun-zerbitzua.

Nafarroako Gobernuak interes pribatuen alde gobernatzearen aurka gaude bete-betean: jakinaren gainean egiten du, aurretiazko azterlanik gabe eta plangintza-falta faltsu bat tarteko. Jabetzen gara Gobernuak ongi planifikaturiko helburu batzuk dituela, osasunaren arloko sektore pribatuaren alde jokatzearen ildokoak.

Horrenbestez, ondoko erabaki-proposamena aurkezten dugu: 

Nafarroako Parlamentuak Nafarroako Gobernua premiatzen du ez dezan oinarrizko osasun-laguntzako ezein gaixo bideratu ekimen pribatura, eta gaixo horiek osasun-etxeen sare publikoan artatuak izan daitezen.

Iruñean, 2010eko martxoaren 10ean

Foru parlamentaria: Ana Figueras Castellano

